
ПРЕЗИДЕНТ ИСЛОМ КАРИМОВ АСАРЛАРИДА ЗАМОНАВИЙ КОМИЛ  ИНСОН ФАЗИЛАТЛАРИ ТАЛҚИНИ
Комил инсон ғояси азал-азалдан халқимизнинг эзгу-орзуси, миллий маънавиятининг узвий бир қисми бўлиб келган. Бу ғоя ҳам миллий, ҳам умумбашарий моҳиятга эга бўлган, одамзотга хос энг юксак маънавий ва жисмоний мукаммалликни ўзида мужассам этган, уни ҳамиша эзгуликка ундайдиган олийжаноб ғоядир. Ўзбекистон ўз истиқлолига эришгандан сўнг жамият маънавий ҳаётини соғломлаштириш ва ривожлантириш, инсон омилига катта эътибор бериши, мустақил мамлакат олдида турган энг асосий вазифалардан бири сифатида кун тартибига қўйилиши жамият олдида турган янги вазифаларни ҳал этишга оқилона ёндашишнинг бир кўринишидир. 

Ўзбекистоннинг келажакда буюк давлатга айланиши, мустақилликнинг тақдири миллий истиқлолимиз посбонлари бўлган ёшларимизнинг куч-ғайратлари, ақл-идроклари, амалий тайёргарликлари, ақлий, жисмоний, маданий, маънавий камолотларига боғлиқ эканлиги ўз-ўзидан тушинарлидир. Ёшлар, соғлом ва баркамол авлод Ватанимиз, миллатимиз ва жамиятимиз келажагидир. 


Шу ниятда Президентимиз ўз нутқ ва рисолаларида “Баркамол авлод” дастурини ишлаб чиқди. Ушбу дастур 1997 йилги Олий Мажлиснинг  IX сессиясида “Баркамол авлод Ўзбекистон тараққиётининг пойдевори” мавзусидаги нутқидан бошланиб, 1998 йилда ёзилган “Тарихий хотирасиз келажак йўқ” рисоласида, 1998 йил 8 декабр Конституция кунининг етти йиллиги байрамида сўзлаган нутқида ва шу билан бирга 1999 йил 2 феврал “Туркистон” газетаси мухбири саволларига берган жавобларида давом эттирилиб, 2000 йилда ёзилган “Озод ва обод Ватан, эркин ва фаровон ҳаёт-пировард мақсадимиз”  асаригача бўлган даврда шаклланди. 

Олий Мажлис IX сессияда қабул қилинган қонун ва дастур баркамол авлод масаласи мамлакатимизда давлат даражасида ечилаётганлигини кўрсатади. Мустақиллик тарихига Президентимиз замонавий комил инсон яъни “баркамол авлод” тушунчасини истъемолга киритган шахс бўлиб кирди.
Комил инсон XII асрда вужудга келган тасаввуфий тушунча бўлиб, бу тушунчанинг келиб чиқиши ҳақида машҳур шарқшунос И.Брагинский ўзининг “Из истории персидской и таджикской литературы” асарида Оллоҳи Таолонинг манбааларда қайд этилган 1000, 360, 99 сифатларини илоҳиётчи олимлар томонидан 3 гуруҳга ажратишлари, яъни жамоллик (гўзаллик), жалоллик (ягоналик) ва камоллик (етуклик) сифатларига тақсимлаш натижасида вужудга келган деган фикрни билдиради. 

Шу фикрга таяниб айтиш мумкинки, “комил инсон” тушунчаси арабча тушунча бўлиб, ўзбекча “етук инсон” деган маънони билдиради. Унда  маликий ва инсоний фазилатлар мужассамлашган. 

Инсондаги комиллик – меҳр-мурувват, адолат, тўғрилик, виждон, ор-номус, ирода, тадбиркорлик, матонат каби кўплаб асл инсоний хислат ва фазилатлар мажмуидир. Комил инсон - қуллик, мутелик боқимандаликдан батамом халос бўлган инсондир.

Кишилик жамияти тараққиёти ва унинг имкониятлари, комил инсон шахсининг шаклланиши муайян маънавий муҳит ва имкониятлар билан бевосита боғлиқ бўлган. 

Халқимизда қадим-қадимдан юртга муҳаббат, онани эзозлаш ва Ватанни саждагоҳ каби муқаддас билиш, ёлғон гапирмаслик, бировнинг ҳақига хиёнат қилмаслик, лафзи ҳалоллик, каттани ҳурмат, кичикни иззат қилиш каби ажойиб урф-одатлари бор. Бу олийжаноб сифатлар халқимизнинг онги ва қон-қонига сингиб кетган. 


Инсон фазилатлари ҳақида адабиётларда турли хил фикрлар билдирилган. Фазилат-шахснинг маънавий хислати. У фазилат эгаси бўлган индивиднинг яхшилик деб ҳисобланадиган нарсани амалда ўзлаштириб олишини, бу яхшиликни тажрибада амалга оширишини назарда тутишлиги  билан ажралиб туради.
Фазилатлар мажмуи шахснинг ахлоқий онги ва тажрибасининг муҳим таркибий қисмларидан биридир. Фазилатлар ўз табиатига қўра ижтимоий ҳодисадир. Уларнинг мазмунида ҳамма вақт ҳам жамиятда қабул қилинган қадриятлар тизими гавдаланади, охир-оқибатда, айнан фазилат индивиднинг дунёқарашини ва дунёни тушунишини, бинобарин, унинг хулқининг йўналишини белгилайди. Шу тариқа фазилатлар пайдо бўлган вақтдан бошлаб, бутун инсоният тарихи давомида муҳим ижтимоий-маданий роль ўйнаган ва ҳозир ҳам шундай. 

“ ... комил инсоннинг ўзига хос ахлоқ кодекси ишлаб чиқилган бўлиб, бу сифатларга эга бўлиш ҳар бир одамнинг орзу-армони деб қаралган”-деб ёзади профессор Н.Комилов. (5;26)

Халқимиз иборалари билан айтганда: “Одам ширин фазилатлари билан меҳрга муяссар бўлади”, “Ҳар бир одамнинг хислатлари - бетакрор”, “Ҳар бир одамнинг бошқалар билмаган сифатлари бор”,  “Одамнинг билими ошган сари, яхши фазилати кўпая боради” ва “Яхши фазилат одамни одам билан яқинлаштиради”. Шу маънода олганда инсондаги хислат, сифат ва фазилатлар унинг ижобий қирра ва томонларини очиб берувчи омиллардан биридир.  Комил инсон эса том маънодаги ижобий фазилатли, ҳислатли одам, инсон. Демак, комил инсоннинг ҳам шу мақом ва мартабага элитувчи ва кўтарувчи омил бу унинг фазилатларидир. 
Биз қуйида Президент Ислом Каримов асарларида комил инсонга  берилган таърифларда илгари сурилган фазилатлар ҳақида фикр билдирмоқчимиз.
Президентимизнинг “Тарихий хотирасиз келажак йўқ” асарида: 
“Комил инсон деганда биз, аввало,  онги юксак,  мустақил фикрлай оладиган, хулқ-атвори билан ўзгаларга ибрат бўладиган билимли, маърифатли кишиларни тушунамиз” (2; 6) -дейилади. 

Президентимиз 1998 йил 8 декабр Конституция кунининг етти йиллиги байрамида сўзлаган нутқида: 
“Соғлом  авлод деганда, шахсан мен, энг аввало, соғлом наслни, нафақат жисмонан бақувват,  шу билан бирга, руҳи, фикри соғлом, иймон-эътиқоди бутун,  билимли,  маънавияти  юксак, мард ва жасур, ватанпарвар авлодни тушунаман” –деб баён этади.
Президентимизнинг “Ўз келажагимизни ўз қўлимиз билан қурмоқдамиз” асарида:  
 “... озод, ўз ҳақ-ҳуқуқларини яхши танийдиган, боқимандаликнинг ҳар қандай кўринишларини ўзи учун ор деб биладиган, ўз кучи ва ақлига ишониб яшайдиган, айни замонда ўз шахсий манфаатларини ҳалқ, Ватан манфаатлари билан уйғун ҳолда кўрадиган комил инсон” (3;19) - эканлигини таъкидлаган.

Президентимиз “Озод ва обод Ватан, эркин ва фаровон ҳаёт-пировард мақсадимиз” асарининг бир ўрнида: 
“Ўз ҳақ-ҳуқларини танийдиган, ўз кучи ва қобилиятига таяниб яшайдиган, атрофида рўй бераётган воқеа-ҳодисаларга мустақил муносабатда бўладиган, шу билан бирга, ўз шахсий манфаатларини мамлакат ва халқ манфаатлари билан уйғун ҳолда кўрадиган эркин шахсни шакллантириш учун барча зарур шарт-шароитларни яратиш даркор” (4; 9)-деб ёзса, бошқа ўрнида: 
“Бу соҳадаги ишларимизнинг пировард мақсади иймон-эътиқоди бутун, иродаси бақувват эркин фуқаро маънавиятини шакллантиришдир. Яъни мустақил дунёқарашга эга, аждодларимизнинг бебаҳо мероси ва замонавий  тафаккурга таяниб яшайдиган баркамол шахс – комил инсонни тарбиялашдан иборат” (4; 19-20) –деб ёзади. 

Хулоса ўрнида айтиш мумкинки:

- Президент Ислом Каримовнинг комил инсонга берган юқоридаги бешта таърифларида замонавий комил инсонларни 29 та фазилатлари қайд этилган. Уларни умумлаштирадиган бўлсак 13 та фазилатлар мажмуи хосил бўлади. Бу фазилатларни еттитаси ахлоқий,  тўрттаси ақлий, иккитаси маънавий ва иккитаси жисмоний фазилатлардир. Президент талқинидаги умумлашган 13 та фазилатлардан  тўрттаси: бақувват, билимли, ватанпарвар ва фикрли фазилатлари юқоридаги бешта таърифнинг 3-4 тасида қайд этилганки, бу уларнинг асосий фазилатлар эканини билдиради.
Президентимиз мустақиллигимизнинг маънавий-ахлоқий негизлари тўғрисида билдирган фикрларида ҳам ватанпарварликни асосий  фазилат сифатида қайд этадилар. Шунда, ватанпарвар-ватанпарварлик  мамлакатимиз баркамол авлодларининг биринчи тартибдаги фазилати ҳисобланади. 

- Айни пайтда Ғарбда талқин этиладиган “супермен”, “акмешахс” ва “идеал инсон” тушунчалари Шарқдаги комил инсон тушунчасига нисбатан тарихий нуқтаи назардан ҳам, фазилатлар кўлами жиҳатдан ҳам олиб қараганда иккиламчидир.
- Ўзбекистонда баркамол авлод дастури ва уни шакллантириш тизими Президент И.Каримов томонидан яратилган;

- Президентимиз “Туркистон” газетаси мухбири саволларига берган жавобларида  “Комил инсон”га намунавий таърифларини берганлар.

- Президентимиз томонидан илгари сурилган “баркамол авлод”, “соғлом авлод”, “эркин шахс” тушунчалари бу тарихий-тасаввуфий “комил инсон” тушунчасининг замонавий шаклидир;

- “Комил инсон” ва “баркамол авлод” тушунча ва ғояларини ўрганиш, тушиниш ҳамда шакллантириш жараёнида Президент асарлари муҳим манбаа бўлиб хизмат қилади;

- Агар комил инсон фазилатлари ва ахлоқий тамойилларида диний-илоҳий сифатлар етакчи мавқеда қўйилган бўлса, баркамол авлод фазилатларида дунёвий, жисмоний-маънавий сифатлар етакчи мавқеда туради. 
- Президент асарларида комил инсонга берилган таърифларда замонавий баркамол авлодларнинг фазилатлари ўз ифодасини топган. Юртимизда яшаётган ҳар бир фуқаро бу фазилатларни ўзида қарор топтириш учун ҳаракат қилмоғи лозимки, буни биздан жамиятимиз ва ҳозирга давр талаб қилиб турибди.

Зеро, Президент Ислом Каримов ўзининг “Ўзбекистон XXI асрга интилмоқда” асарида: “Биз мамлакатимизнинг истиқболи ёш авлодимиз қандай тарбия топишига, қандай маънавий фазилатлар эгаси бўлиб вояга етишига, фарзандларимизнинг ҳаётга нечоғли фаол муносабатда бўлишига боғлиқ эканини ҳамиша ёдда тутишимиз керак” – деб бежизга таъкидламаган.

Демак, фозил одам, тақвадор-имонли киши, мукаммал инсон, комил инсонларда бўлганидек, замонавий баркамол авлодларда ҳам маълум даражадаги ижобий фазилатлар бўлиши лозим. Бу эса Президент Ислом Каримов асарларида ўз ифодасини топган. Баркамол авлодларимиз эса бу фазилатларни ўқиб-ўрганишлари ва уларга амал қилишлари лозим бўлади.

